
“Odlar yurdu” bərpaolunan 
enerji məkanıdır

Prezident İlham Əliyevin müxtəlif enerji mənbələrinin inkişafı üçün 
həyata keçirdiyi siyasət, uzaqgörən siyasi qərar və qətiyyətli addımların 
ardıcıllığı, bir-birini tamamlaması nəinki Azərbaycanın, eyni zamanda 
tərəfdaşlarımızın enerji təhlükəsizliyinə töhfə verir və “yaşıl” enerjiyə 
problemsiz keçidi gerçəkləşdirir.

Respublikamızda bərpaolunan enerji 
potensialının reallaşdırılması istiqamə-
tində icra olunan layihələr xüsusilə diqqət 
çəkir. Son dövrlərdə “Masdar”, “ACWA 
Power” və “Fortescue Future Industries” 
şirkətləri ilə 25 QVt həcmində “yaşıl” ener-
ji layihələri üzrə əməkdaşlıq sənədlərinin 
imzalanması bunun bariz ifadəsidir. 2040-
cı ilədək mərhələli şəkildə istifadəyə ve-
rilməsi planlaşdırılan bu istehsal gücləri 
tələbatımızdan, potensialımız isə yaradıla-
caq güclərdən dəfələrlə çoxdur. 157 QVt 
külək enerji potensialı olan Xəzər dənizinin 
ölkəmizə aid sektoru, azad edilmiş Qara-
bağ və Şərqi Zəngəzur iqtisadi rayonları 
və Naxçıvan Muxtar Respublikası “yaşıl” 
investisiya üçün ən cəlbedici məkanlardır.

Ümumiyyətlə, Azərbaycan bərpaolu-
nan enerji mənbələri ilə zəngin ölkədir. 
Hesablamalara görə, respublikamızın qu-
ruda külək və günəş enerjisi üzrə potensi-
alı, təqribən, 37 qiqavatt təşkil edir. Xəzər 
dənizinin Azərbaycan sektorunda külək 
enerjisi potensialı isə, təqribən, 157 qiqa-
vata bərabərdir. 

Mütəxəssislərin fikrincə, ənənəvi 
elektrik enerjisi istehsalından “yaşıl” ener-
jiyə sürətli keçid müəyyən zaman tələb 
edir. Bu məsələdə investisiya qoyuluşu 
da zəruri amillərdən biridir. Amma bərpa-
olunan enerjiyə keçid heç də neft, qaz və 
kömür kimi enerji mənbələrinin istifadə-
sinə son qoymaq anlamına gəlmir.

Bu məqamda dünyada alternativ enerji 
potensialının reallaşdırılması vəziyyətinə 
də nəzər salmaq istərdik. Bu baxımdan 
İqtisadi İslahatların Təhlili və Kommuni-
kasiya Mərkəzi Ekologiya və Təbii Sər-
vətlər  Nazirliyinin dəstəyi ilə Azərbay-
canda “yaşıl” iqtisadiyyat məsələlərinin 
elmi cəhətdən araşdırılmasına həsr olunan 
“Yaşıl iqtisadiyyat” kitabına daxil edilən  
Aminə Bayramovanın təhlili məqaləsi 
diqqət çəkir. Müəllif bildirir ki, artan enerji 
istehlakı fonunda bərpa edilməyən enerji 
mənbələrinin həm məhdudluğu, həm də 
ətraf mühit və insan sağlamlığı üçün yarat-
dığı təhlükə bu enerji mənbələrinə alterna-
tiv mənbələrin tapılmasına diqqəti artırır. 

İstehlak baxımından dünyada enerjinin 
böyük hissəsini mineral yanacaqlar təşkil 
edir. Bu vəziyyət qlobal miqyasda bərpa-
olunmayan enerji mənbələrindən asılılıq 

nəticəsində iqtisadiyyata daha çox yük 
gətirir və atmosferdə istixana qazlarının 
toplanması nəticəsində iqlim dəyişikliyinə  
səbəb olur. Bütün bu problemlər fonunda 
bərpaolunan enerji, başqa sözlə, alterna-
tiv enerji mənbələrinin reallaşdırılması 
zərurəti yaranır.

Alternativ enerji mənbələri tükən-
məyən enerji mənbəyi sayılmaqla ətraf 
mühitə zərər vurmaması, enerji diversifika-
siyası və nəhayət, enerji təhlükəsizliyinin 
təmini baxımından mühüm önəm daşıyır. 
Bərpaolunan enerji təbiətdə mövcud olan 
və təbiətin daim istehsal edə biləcəyi eh-
tiyatlar vasitəsilə əldə edilə bilən ener-
jidir. Ümumiyyətlə, bərpaolunan enerji 
mənbələri enerji mənbəyindən alınan ener-
ji ilə eyni miqdarda və ya mənbənin tükən-
mə sürətindən daha sürətli özünü yeniləyə 
bilən enerji kimi müəyyən edilə bilər.

A.Bayramovanın araşdırmasına əsasən, 
məcmu ilkin enerji istehsalında bərpaolu-
nan enerji mənbələrinin payı davamlı şə-
kildə çoxalır, artım faizi isə 2011-ci ildən 
etibarən sürətlə yüksəlməkdədir. Belə ki, 
2019-cu ildə ümumi enerji istehlakında 
alternativ enerji mənbələrinin payı 5 faiz 
təşkil edirdisə, 2020-ci ildə bu göstərici 5,7 
faiz olaraq müşahidə edilib.   Lakin hələ 
də ümumi enerji istehlakında bərpaolunan 
enerji mənbələrinin payı azdır.

Ayrı-ayrı bərpaolunan enerji 
mənbələrinə diqqət yetirdikdə günəş ener-
jisindən istifadənin 2010-cu ildən etibarən 
daha sürətlə artdığı müşahidə edilir. Belə 
ki, 2010-cu illə müqayisədə 2020-ci ildə 
günəş enerjisi 25 dəfə, külək enerjisi is-
tehsalı isə 5 dəfə artıb. Alternativ enerji 
mənbələrinin ümumi enerji istehlakındakı 
payı 2015-ci illə müqayisədə 2020-ci ildə 
3,3 faizdən 5,7 faizə yüksəlib. Bu isə neft, 
qaz və kömür istehlakındakı azalmadan 
daha yüksək artım kimi qeydə alınıb.  

Alternativ enerji mənbələri ilə ənənəvi 
enerji mənbələrini müqayisə etsək görərik 
ki, son illərdə neft və kömürün ümumi 
enerji istehlakındakı payı azalsa da, təbii 
qazın payı 2015-ci illə müqayisədə 2020-ci 
ildə 1,7 faiz artıb. Bu isə alternativ enerji 
mənbələrinin genişləndirilməsi və ənənəvi 
enerji mənbələrinin “sıxışdırılaraq” azal-
dılması üçün hələ uzun yol olduğunu 
göstərir.

2019-cu illə müqayisədə pandemiyanın 
tüğyan etdiyi 2020-ci ildə Çin və ABŞ-də 
bərpaolunan enerji mənbələri üzrə həm is-
tehsalda, həm də istehlakda artım müşahidə 
edilib. Hazırda bərpaolunan mənbələrdən 
əldə edilən elektrik enerjisinin istehsalına 
görə lider olan Çin bu göstəriciyə görə ən 
yaxın rəqibi ABŞ-ni 1,6, Almaniyanı isə 
3,7 dəfə qabaqlayıb.

Alternativ enerji mənbələri şərti olaraq 
5 yerə bölünə bilər: hidroenerji, bioener-
ji, geotermal enerji, günəş enerjisi, külək 
enerjisi. Hidroenerji ən yetkin və ən zəngin 
bərpaolunan enerji mənbəyidir. Hələ iki 
min il əvvəl qədim yunanlar taxıl üyüdül-
məsi üçün hidroenerjidən istifadə edirdilər. 
Hazırda isə ən sərfəli enerji növlərindən 
biridir. Hidroenerji dedikdə sudan enerjinin 
əldə edilməsi nəzərdə tutulur. Hidroener-
ji kömür və təbii qazdan sonra üçüncü ən 
böyük mənbə kimi 2020-ci ildə qlobal ele-
ktrik istehsalının altıda birini təmin edib. Bu 
enerji müxtəlif metodlarla əldə edilə bilər. 
Hidroenerjinin əldə edilməsinin ən geniş 
yayılmış forması su-elektrik stansiyalarıdır. 

Aminə Bayramova hidroenerji is-
tehsalına görə, 2020-ci il üzrə ən yüksək 
hidroenerji istehsalı göstəricisinin Çində, 
ondan sonra isə Şimali Amerika və Amazon 
çayı hövzəsində qeydə alındığını bildirir. 
Şübhəsiz ki, burada əsas amil böyük hidro 
potensialın– yəni su hövzələrinin çoxluğu-
dur.  Bu gün hidroenerji ümumi əhalisi, 
təxminən, 800 milyon olan, inkişaf etmiş 
və inkişaf etməkdə olan iqtisadiyyatların 
elektrik enerjisinə tələbatının əksəriyyətini 
ödəyir. Bu ölkələrdə hidroenerji elektrik 
enerjisinə çıxış imkanlarını genişləndir-
mək üçün sərfəli enerji mənbəyidir.

2020-ci ildə su elektrik enerjisi ABŞ-də 
ümumi kommunal miqyaslı elektrik ener-
jisi istehsalının, təxminən, 7,3 faizini və  
bərpaolunan elektrik enerjisi istehsalının 
37 faizini təşkil edib. ABŞ-nin ümumi 
elektrik enerjisi istehsalında hidroelektrik 
enerjinin payı zaman keçdikcə digər 
mənbələrdən elektrik enerjisi istehsalının 
artması səbəbindən azalıb. Norveçdə isə 
elektrik enerjisinin 92 faizi hidroenerjidən 
əldə edilir. 

Dünyanın ən böyük su elektrik stan-
siyası Çində yerləşən 22,5 giqavat gücündə 
“Üç dərə bəndi” ildə 80–100 terawatt/
saat enerji istehsal edir. Türkiyə bu enerji 
mənbəyindən ən qısa zamanda maksimum 
səmərə əldə etmək üçün “Tik–idarə et–təh-
vil ver” və “Tik–idarə et” sistemi və tətbiq 
etdiyi qanun dəyişiklikləri ilə özəl sektora 
imkan yaradaraq hidroenerji üçün şəffaf və 
davamlı bir enerji bazarı yaratmağa çalışır. 

Bütün üstünlüklərə və  imkanlara 
baxmayaraq, hidroenergetikanın inkişafı 
və potensialından istifadədə bəzi çətinli-
klər mövcuddur. Öncəliklə hidroenerji po-
tensialının yarısı hələ də istifadə edilməyib 
ki, bunun, təxminən, 60 faizi inkişaf etmə-
kdə olan bazarların və iqtisadiyyatların 
payına düşür. Bu enerji növündə istixa-
na qazı emissiyalarının səviyyəsi mini-
mal olduğu üçün ekoloji təmiz sayılır. 
Hidroenerji potensialının gücləndirilməsi 
üçün, ilk növbədə, investisiyaların cəlbi, 
hökumətlərin təşviqi, ekoloji risklərin 
qiymətləndirilməsi üçün standartların 
müəyyənləşdirilməsi  zəruridir ki, bu, həm 
hidroenerjidən istifadə səviyyəsini yüksəl-
də, həm də sosial-iqtisadi və ekoloji fayda 
gətirə bilər.

Azərbaycanda Beynəlxalq “Yaşıl STEAM” Festivalı
Elm və Təhsil Nazirliyi və COP29 Sədrliyinin dəstəyi, “STEAM 

Azərbaycan” layihəsinin təşkilatçılığı ilə keçirilən “Yaşıl STEAM” 
Festivalında dövlət rəsmiləri, COP29 nümayəndələri, ali təhsil və elmi 
müəssisələrin rəhbərləri, ictimaiyyət nümayəndələri iştirak ediblər.

Festivala həsr olunan videoçarxın nü-
mayişindən sonra çıxış edən elm və təhsil 
naziri Emin Əmrullayev bugünkü festi-
valın təhsil sahəsində nüfuzlu və əhəmiy-
yətli bir tədbir olduğunu diqqətə çatdırıb. 
“STEAM Azərbaycan”ın ölkə təhsilində 
vacib layihələrdən biri olduğunu qeyd edən 

nazir STEAM-ın tədrisində əsas məqsədin 
gələcək nəsli yeni çağırışlara hazırlamaq 
olduğunu vurğulayıb.

BMT-nin İqlim dəyişmələri üzrə yük-
sək səviyyəli çempionu Nigar Arpadarai 
bildirib ki, COP29 ərəfəsində keçirilən 
builki STEAM festivalında  əsas diqqə-

tin “yaşıl” texnologiyalara yönəldilməsi 
mühüm önəm daşıyır. O, STEAM təhsil 
metodunun sinergetik potensialı sayəsində 
iqlim dəyişmələrinin təsirlərini yumşalt-
mağın mümkünlüyünə də toxunub.

“STEAM Azərbaycan”  layihəsinin 
rəhbəri İqrar Nəzərov builki festivalın final 
mərhələsinə, ümumilikdə, 244 komanda 
üzrə 900-dən çox iştirakçının qoşulduğunu  
bildirərək deyib: “Məzmunun hazırlanması 
və iştirakçıların qiymətləndirilmə prosesin-
də Danimarka, Slovakiya, Kanada və Tür-
kiyə daxil olmaqla, ümumilikdə, 10 müxtə-
lif ölkədən 17 münsif iştirak edir. Festival 
çərçivəsində 9 kateqoriya üzrə yarış və sər-
gi–yarışlar təşkil olunacaq. STEAM layihə-
si hazırda ölkə üzrə 398 məktəb və 252  min 
711 şagirdi əhatə edir, 20-dən çox STEAM 
Mərkəzi fəaliyyət göstərir. Layihə üzrə şa-
gird sayının 2026-cı ilə kimi 300 minə çat-
dırılması nəzərdə tutulur”.

Çıxışlardan sonra festival iştirakçıları-
nın hazırlıq mərhələsini əks etdirən video 
təqdim edilib. Daha sonra festivalda iştirak 
edən yerli və xarici komandaların təqdima-
tı olub.

Qeyd edək ki, iki gün davam edə-
cək festivalda iştirakçılar, həmçinin 
COP29 Azərbaycan Əməliyyat Şirkətinin 
mütəxəssisləri tərəfindən təşkil olunacaq 
iqlim dəyişmələri və dayanıqlılıq mövzu-
larına həsr olunmuş təlimlərdə də iştirak 
edəcəklər.

Bakı konfransının rəqəmsal 
nəqliyyat xəritəsi hazırlanıb

COP29 Azərbaycan Əməliyyat Şirkətindən verilən məlumata görə, iq-
lim  konfransına müxtəlif ölkələrdən minlərlə ziyarətçinin səfər edəcəyi 
nəzərə alınaraq rəqəmsal nəqliyyat xəritəsi istifadəyə verilib.

Bildirilib ki, COP29 zamanı ziyarət-
çilərin nəqliyyatla bağlı üzləşə biləcəyi 
çətinlikləri aradan qaldırmaq  məqsə-
dilə yaradılan bu onlayn resurs əlverişli 
mövqelərdə yerləşən nəqliyyat qovşaqları, 
eləcə də konfrans və qonaqlama məkanları 
ilə əlaqədar əsas məlumatları ehtiva edir.

Nəqliyyat qovşaqları şəbəkəsi şəhərin 
əlverişli ərazilərini əhatə etməklə yana-
şı, bir sıra marşrutları, eləcə də nəqliyyat 
sxemlərini özündə birləşdirir. Qovşaqlar 
nümayəndə heyəti və ziyarətçilərin yaşayış 
yerlərindən Bakı stadionuna getmələri, ha-
belə marşrut avtobusları, metro xətləri–met-
ro stansiyaları və taksilər də daxil olmaqla, 
bir sıra multimodal nəqliyyat vasitələrindən 
asan istifadə imkanını gerçəkləşdirir.  

Yeni istifadəyə verilmiş və COP29 
veb-saytında yerləşdirilmiş rəqəmsal nəq-
liyyat xəritəsi istifadəçilərə əsas nəqliyyat 
qovşaqlarının mövqelərini göstərmək üçün 
nəzərdə tutulub. Bu nəqliyyat qovşaqları 
COP29 müddətində nümayəndə heyətlə-
rinin gediş-gəlişini optimallaşdırmaq və 
asanlaşdırmaq məqsədilə hazırlanıb  və 
nəqliyyat qovşaqları, tədbir məkanı, o 
cümlədən qonaqlama məntəqələri arasında 
nəqliyyat hərəkətlərini özündə birləşdirib.

İstifadəsi rahat olan bu elektron resurs 
COP29-un nəqliyyat qovşaqları şəbəkə-
si, müvafiq marşrut avtobusu xətləri və 
“Aero Ekspress” avtobusları ilə sərnişin-
daşıma xidmətləri ilə yanaşı, Bakı Stadi-
onu, o cümlədən Mavi və Yaşıl zonalar, 
Heydər Əliyev Beynəlxalq Aeroportu, 
əsas otellər və yaşayış kompleksləri ara-
sında istiqamətləndirməni təmin edir. Bura 
parklanma yerləri və avtobus dayanacaq-
ları, eləcə də minmə və enmə nöqtələri 
haqqında məlumatlar da daxildir. İstifadə-
çilər rəqəmsal nəqliyyat xəritəsində müva-

fiq sahələri qeyd edərək təyinat nöqtələri 
arasında nəqliyyatla və ya piyada hərəkət 
üçün ən uyğun marşrutları seçə bilərlər.

Rəqəmsal nəqliyyat xəritəsi COP29 
Azərbaycan Əməliyyat Şirkətinin kon-
frans zamanı ziyarətçi axınını səmərəli 
reallaşdırmaq məqsədilə həyata keçirdiyi 
tədbirlərdən biridir və toplantı  müddətində 
həm qonaqlar, həm də şəhər sakinləri üçün 
rahat və komfortlu hərəkəti gerçəkləşdi-
rir. Sərnişindaşıma xidmətlərinin etibarlı 
şəkildə icrasını təmin etmək üçün həyata 
keçirilən digər tədbirlərə ekspress ictimai 
avtobuslar, konfrans üçün ayrılmış xüsu-
si marşrut avtobusları və hava limanına, 
eləcə də hava limanından transfer xidmət-
ləri də daxil olmaqla, yüzlərlə taksinin və 
400-ə yaxın avtobusun istifadəyə verilməsi 
daxildir.

Qeyd edilib ki, bütün bunlarla yanaşı, 
Azərbaycan hökuməti konfrans zamanı ak-
kreditə olunmuş iştirakçılara şəhər və aero-
port avtobuslarından, eləcə də ictimai nəq-
liyyatdan ödənişsiz istifadə imkanı təqdim 
edir. Nümayəndə heyətləri üçün ödənişsiz 
marşrut avtobusu xidmətləri ilə yanaşı, ic-
timai nəqliyyatdan da pulsuz istifadə imka-
nı tələblərdə nəzərdə tutulmasa da, tədbirə 
evsahibliyi edən Azərbaycanın üstün səy-
lərini bir daha nümayiş etdirir və COP29 
zamanı nümayəndə heyətlərinin Bakıda bir 
neçə nəqliyyat növündən ödənişsiz istifadə 
etmələrinə şərait yaradır. 

Marşrut avtobusu xidmətləri və ictimai 
nəqliyyatdan (metropoliten, qatarlar və 
müntəzəm avtobuslar) ödənişsiz istifadə 
etmək üçün nümayəndələr akkreditasiya və 
ya təsdiq məktubunu təqdim etməlidirlər. 
Konfransın nəqliyyat xidmətlərindən isti-
fadə ilə bağlı bütün məlumatlar COP29-un 
rəsmi veb-saytında yerləşdirilib.

BMK-nın iqlim təşəbbüsləri 

Ekologiya və təbii sərvətlər naziri, COP29-un müəyyən olunmuş prezidenti 
Muxtar Babayev Beynəlxalq Maliyyə Korporasiyasının idarəedici direktoru Makar 
Diyop ilə görüşündə iqlim fəaliyyətində maliyyə məsələlərini müzakirə edib.

Bu barədə COP29-un “X” hesabında 
yerləşdirilən paylaşımda tərəflərin iqlim 
fəaliyyəti üçün innovativ maliyyələşdirmə 
həlləri barədə danışıqlar apardıqları, söh-
bət zamanı iqlim konfransına hazırlıq ön-
cəsi inkişaf etməkdə olan ölkələrə dəstəyin 
artırılması və dayanıqlı inkişaf məqsədləri-

nin gerçəkləşdirilməsi üçün özəl sektorun 
investisiyalarının səfərbər edilməsinin  zə-
ruriliyi bildirilib.

Qara qarğaların COP29 sancısı

Rəssam: Soltan

Səhifəni hazırladı:  
Vaqif BAYRAMOV 

